
NOTA PUNT "I/A" 
minn: Segretarjat Ġenerali tal-Kunsill 
lil: Kumitat tar-Rappreżentanti Permanenti/Kunsill 
Nru. dok. preċ.: 14481/17 
Suġġett: Pakkett dwar il-VAT għall-kummerċ elettroniku 

− Proposta għal Direttiva tal-Kunsill li temenda d-Direttiva 2006/112/KE u 
d-Direttiva 2009/132/KE fir-rigward ta' ċerti obbligi tat-taxxa fuq il-valur 
miżjud għall-provvisti ta' servizzi u għall-bejgħ mill-bogħod ta' prodotti 

− Proposta għal Regolament ta' Implimentazzjoni tal-Kunsill li jemenda r-
Regolament ta' Implimentazzjoni (UE) Nru 282/2011 li jistabbilixxi 
miżuri ta' implimentazzjoni fir-rigward tad-Direttiva 2006/112/KE dwar 
is-sistema komuni ta' taxxa fuq il-valur miżjud 

− Proposta għal Regolament tal-Kunsill li jemenda r-Regolament (UE) 
Nru 904/2010 dwar il-kooperazzjoni amministrattiva u l-ġlieda kontra l-
frodi fil-qasam tat-taxxa fuq il-valur miżjud 

= Adozzjoni 
  

1. Fl-1 ta' Diċembru 2016, il-Kummissjoni adottat il-"Pakkett dwar il-VAT għall-kummerċ 

elettroniku" magħmul minn emendi: 

– għad-Direttivi tal-Kunsill 2006/112/KE ("id-Direttiva dwar il-VAT") u 2009/132/KE 

fir-rigward ta' ċerti obbligi tal-VAT għall-provvisti ta' servizzi u għall-bejgħ mill-

bogħod ta' prodotti (dok. 14820/16);  

– għar-Regolament ta' Implimentazzjoni tal-Kunsill (UE) Nru 282/2011 li jistabbilixxi 

miżuri ta' implimentazzjoni fir-rigward tad-Direttiva 2006/112/KE dwar is-sistema 

komuni ta' taxxa fuq il-valur miżjud (dok. 14821/16); u  

– għar-Regolament tal-Kunsill (UE) Nru 904/2010 dwar il-kooperazzjoni amministrattiva 

u l-ġlieda kontra l-frodi fil-qasam tat-taxxa fuq il-valur miżjud (dok. 14822/16).  

2. L-objettivi ġenerali tal-pakkett huma l-funzjonament mingħajr xkiel tas-suq intern, il-

kompetittività tan-negozji tal-UE u l-ħtieġa li tiġi żgurata tassazzjoni effettiva tal-ekonomija 

diġitali. Barra minn hekk, din hija inizjattiva ewlenija tal-Istrateġija għal Suq Uniku Diġitali1 

("Strateġija DSM") kif ukoll l-istrateġija għas-Suq Uniku2 u l-Pjan ta' Azzjoni tal-Gvern 

elettroniku3. 

3. Il-kwistjonijiet dettaljati relatati mal-implimentazzjoni tad-dispożizzjonijiet tad-Direttiva tal-

VAT li ser japplikaw mill-2021 ser jiġu indirizzati fi proposta futura mill-Kummissjoni biex 

jiġi rivedut ir-Regolament ta' Implimentazzjoni tal-Kunsill. F'dan ir-rigward, l-Attachés 

Fiskali kienu ħejjew bħala parti mill-pakkett ġenerali ta' kompromess abbozz ta' dikjarazzjoni 

(ara l-Anness 1) li għandu jiġi inkluż fil-minuti tal-Kunsill li jenfasizza kwistjonijiet li ser 

ikollhom jiġu kkunsidrati f'dik il-fażi.  

4. Fil-laqgħa tal-ECOFIN tas-7 ta' Novembru 2017, it-test ta' kompromess imressaq mill-

Presidenza (dok. 13841/17) rċieva appoġġ wiesa' ħafna: id-delegazzjonijiet kollha setgħu 

jaċċettawh kif kien, bl-eċċezzjoni ta' delegazzjoni waħda. Il-Presidenza impenjat ruħha li 

taħdem lejn ftehim politiku fil-laqgħa tal-Kunsill ECOFIN f'Diċembru, wara l-adozzjoni tal-

opinjoni tal-Parlament Ewropew fit-30 ta' Novembru 2017. 

5. Wara l-laqgħa tal-ECOFIN, fil-laqgħa tad-WPTQ tad-9 ta' Novembru ġie diskuss is-segwitu u 

l-Attachés Fiskali ltaqgħu tliet darbiet (fl-14, fis-17 u fil-21 ta' Novembru 2017) biex 

jiddiskutu l-emendi għall-abbozz ta' dikjarazzjoni. Dawn l-emendi ppermettew li jiġi 

indirizzat it-tħassib imqajjem mid-delegazzjonijiet u seta' jintlaħaq ftehim fil-livell tekniku.  

6. Malta u Ċipru informaw lid-delegazzjonijiet l-oħra li huma ser jitolbu l-inklużjoni ta' 

dikjarazzjoni unilaterali fil-minuti tal-Kunsill (ara l-Anness 2).  

                                                 
1 Dok. 8672/15. 
2 Dok. 13370/15. 
3 Dok. 8097/16. 

7. Fil-laqgħa tal-Coreper tad-29 ta' Novembru 2017, tliet delegazzjonijiet (NL, HU u ES) 

indikaw riżerva lingwistika, li għandha titneħħa qabel il-laqgħa tal-ECOFIN tal-5 ta' 

Diċembru. Ir-Renju Unit barra minn hekk indika riżerva parlamentari, li ser titneħħa fil-livell 

tal-ECOFIN.  

8. Il-Kunsill ECOFIN f'Diċembru huwa għalhekk issuġġerit li: 

– jadotta d-Direttiva, ir-Regolament ta' Implimentazzjoni u r-Regolament, kif iffinalizzati 

mill-ġuristi-lingwisti u li jinsabu rispettivament fid-dokumenti 14126/17, 14127/17 u 

14128/17, bħala punt "A" fuq l-aġenda,  

– jinkludi d-dikjarazzjonijiet li jidhru fl-anness għal din in-nota fil-minuti tal-Kunsill, u 

– jaqbel dwar il-pubblikazzjoni tad-Direttiva, ir-Regolament ta' Implimentazzjoni u r-

Regolament tal-Kunsill imsemmijin hawn fuq fil-Ġurnal Uffiċjali.  

ANNESS 1 

DIKJARAZZJONI LI GĦANDHA TIĠI INKLUŻA FIL-MINUTI TAL-KUNSILL  

RIGWARD L-ARTIKOLU 2 TAD-DIRETTIVA EMENDATORJA 

"Il-Kunsill u l-Kummissjoni jirrikonoxxu l-ħtieġa li jiġu stabbiliti regoli ta' implimentazzjoni 

dettaljati għall-applikazzjoni tal-Artikolu 2 f'Regolament ta' Implimentazzjoni tal-Kunsill biex 

jingħata sostenn għall-emendi għad-Direttiva 2006/112/KE li japplikaw mill-1 ta' Jannar 2021. Il-

Kunsill jirrikonoxxi l-ħtieġa ta' adozzjoni f'waqtha ta' dan ir-Regolament ta' Implimentazzjoni qabel 

l-1 ta' Jannar 2020 sabiex tiġi żgurata l-applikazzjoni tiegħu mill-2021.  

Għalhekk, il-Kunsill jappella lill-Kummissjoni biex tibda tħejji tali regoli ta' implimentazzjoni 

mingħajr dewmien u, b'kont meħud tal-prinċipji ta' Regolamentazzjoni Aħjar, tikkonsulta man-

negozji kkonċernati u l-Istati Membri fit-tħejjija ta' dawn ir-regoli.  

Fir-rigward, b'mod partikolari, tad-dispożizzjonijiet relatati ma' interfaċċi elettroniċi bħal post tas-

suq, pjattaforma, portal jew mezzi simili, l-elementi li ġejjin għandhom, fost oħrajn, jiġu kkunsidrati 

fir-regoli ta' implimentazzjoni: 

– Definizzjoni tas-sitwazzjoni fejn persuna taxxabbli tkun kkunsidrata li tiffaċilita l-bejgħ ta' 

oġġetti permezz tal-użu ta' interfaċċa elettronika; 

– Dispożizzjonijiet speċifiċi dwar is-suppożizzjoni li t-twassil jew it-trasport tal-oġġetti ser 

ikunu marbuta mal-provvista permezz tal-interfaċċa elettronika lill-klijent fejn interfaċċa 

elettronika hija użata biex tiffaċilita l-bejgħ ta' oġġetti;  

– Dispożizzjonijiet speċifiċi dwar il-kondizzjonijiet biex jiġi determinat meta l-ħlas jiġi aċċettat, 

u l-obbligi ġenerali għal interfaċċi elettroniċi, fejn interfaċċa elettronika hija użata biex 

tiffaċilita l-bejgħ ta' oġġetti u hi meqjusa li rċeviet u forniet il-oġġetti hija stess;  

– It-tip ta' informazzjoni li għandha tinżamm fir-reġistru ta' persuni taxxabbli li jiffaċilitaw il-

fornimenti ta' oġġetti u servizzi lil persuni mhux taxxabbli fil-Komunità permezz tal-użu ta' 

interfaċċa elettronika, b'kont meħud ta' liema informazzjoni hija disponibbli għal dawn il-

persuni taxxabbli, hija rilevanti għall-amministrazzjonijiet tat-taxxa u hija proporzjonata 

għall-għan tad-dispożizzjoni, kif ukoll b'kont meħud tal-ħtieġa ta' konformità mar-

Regolament Ġenerali dwar il-Protezzjoni tad-Data (UE) 2016/679. 

Il-Kunsill jirrikonoxxi l-ħtieġa li tiġi żgurata li l-implimentazzjoni tar-regoli l-ġodda, inkluż fir-

rigward ta' konformità, ma għandhiex tkun ta' żvantaġġ għan-negozji stabbiliti fl-UE. 

Il-Kunsill jappella lill-Kummissjoni biex tipprovdi l-qafas meħtieġ għall-implimentazzjoni tas-

Sistemi Doganali rilevanti u biex tissorvelja l-implimentazzjoni tagħhom bil-għan li jiġi żgurat li 

dawn is-sistemi essenzjali jkunu fis-seħħ sal-2021 biex tiġi appoġġata l-implimentazzjoni tal-Punt 

Uniku ta' Kuntatt dwar l-importazzjoni minn dik id-data. 

Il-Kunsill u l-Kummissjoni ser jagħmlu ħilithom biex jiżguraw li: 

– id-dispożizzjonijiet ta' implimentazzjoni meħtieġa għall-applikazzjoni korretta tal-

Artikolu 2 tad-Direttiva emendatorja jiġu adottati sa tmiem l-2019, u  

– l-aġġornament tas-Sistemi Nazzjonali tal-Importazzjoni tal-KDU msemmija fir-ringiela 

14 tat-Tabella fil-punt II tal-Anness għad-Deċiżjoni ta' Implimentazzjoni tal-

Kummissjoni (UE) 2016/578 tal-11 ta' April 2016 li tistabbilixxi l-Programm ta' Ħidma 

relatat mal-iżvilupp u t-tnedija tas-sistemi elettroniċi previsti fil-Kodiċi Doganali tal-

Unjoni, inkluż l-emendi neċessarji tal-mudell tad-data għall-messaġġi, jiġu implimentati 

b'mod f'waqtu. 

Jekk ma jkunx jidher probabbli li l-adozzjoni ta' regoli ta' implimentazzjoni dettaljati għall-

implimentazzjoni tal-Artikolu 2 tad-Direttiva emendatorja tista' tinkiseb f'perijodu raġonevoli ta' 

żmien jew li s-sistemi meħtieġa tal-IT tad-Dwana u tal-VAT jidħlu fis-seħħ b'mod f'waqtu, il-

Kummissjoni, sa mhux aktar tard minn tmiem l-2019, ser tivvaluta jekk dan l-Artikolu jistax jiġi 

applikat b'mod korrett xorta waħda mill-1 ta' Jannar 2021.  

Skont din il-valutazzjoni tal-Kummissjoni, il-Kunsill jista' jistieden lill-Kummissjoni sabiex tressaq 

quddiemu, bħala kwistjoni ta' urġenza, proposta għall-emenda tad-Direttiva 2006/112/KE, bil-ħsieb 

ta' posponiment parzjali jew sħiħ tal-applikazzjoni tal-Artikoli 2 u 3 tad-Direttiva emendatorja.  

Il-Kummissjoni tirrikonoxxi t-tħassib tal-Kunsill u ser tagħtih l-akbar konsiderazzjoni sabiex 

jittieħdu azzjonijiet xierqa bħala kwistjoni ta' urġenza. 

Il-Kunsill jenfasizza l-ħtieġa li tissaħħaħ il-kooperazzjoni bejn l-Istati Membri sabiex jingħelbu l-

frodi tal-VAT u jilqa' f'dan ir-rigward l-intenzjoni tal-Kummissjoni, espressa fil-Komunikazzjoni 

tagħha "Dwar is-segwitu għall-Pjan ta' Azzjoni dwar il-VAT. Lejn żona unika tal-VAT fl-UE - 

Wasal iż-żmien li naġixxu", li tippreżenta, qabel tmiem l-2017, proposta leġislattiva biex issaħħaħ 

il-mezzi legali u operazzjonali fil-qasam tal-kooperazzjoni amministrattiva, inkluż l-

investigazzjonijiet amministrattivi, għal ġlieda aktar effettiva kontra l-frodi tal-VAT. Il-Kunsill 

f'dan ir-rigward ifakkar fil-Konklużjonijiet tal-Kunsill tal-25 ta' Mejju 2016." 

ANNESS 2 

DIKJARAZZJONI UNILATERALI  

LI GĦANDHA TIĠI INKLUŻA FIL-MINUTI TAL-KUNSILL 

"Issir referenza għad-Dikjarazzjoni tal-Kunsill dwar l-Artikolu 2 tal-abbozz tad-Direttiva, b'mod 

partikolari, l-aħħar paragrafu tiegħu li jittratta l-kooperazzjoni amministrattiva bejn l-Istati Membri. 

Malta u Ċipru jappoġġaw bis-sħiħ it-tisħiħ tal-kooperazzjoni amministrattiva u jistiednu lill-

Kummissjoni biex tikkunsidra b'mod pożittiv fi kwalunkwe proposta futura dwar il-kwistjoni, li jiġi 

pprovdut kumpens adegwat f'każijiet ta' piż sproporzjonat fuq Stat Membru; kif diġà espress fil-

proposta oriġinali tal-1 ta' Diċembru 2016 (fejn ir-regoli msaħħa proposti dwar inkjesti 

amministrattivi fl-Istati Membri ta' identifikazzjoni kienu akkumpanjati minn tariffa ta' retenzjoni 

adegwata mingħand l-Istati Membri tal-konsum; b'kumpens għall-ispejjeż tal-ġbir u tal-kontroll)." 

 

 


